
Correspóndeme comezar este acto de inauguración dos IV
Encontros para a Normalización Lingüística e vou falar nel no
nome dos organizadores e no nome do presidente do Consello da
Cultura, que non nos pode acompañar hoxe.

Sobre todo os que viñestes a outras sesións dos encontros
estaredes a vos alegrar comigo de que emprendamos estes IV
Encontros, porque iso significa que esta cita anual se está a con-
solidar e está constituíndo un foro de referencia para a xente que
traballa nos eidos da normalización lingüística e sobre todo na
administración, que é o sector que se atopa máis representado
habitualmente nestas xornadas.

O programa que presentamos este ano corresponde a unha
orientación un pouco distinta á de anos pasados, concretamente á
do ano último, que como recordaredes estaba moi centrado nun
aspecto concreto, o da avaliación da calidade dos servicios lin-
güísticos, un aspecto moi técnico e dun interese moi específico e
concreto para os técnicos dos servicios da administración, sobre
todo da administración local. Este ano pareceunos máis axeitado,
para non pechar as áreas de interese dos Encontros e do público,
abrirnos a outros sectores e diversificar os intereses e os temas que
se van tratar aquí.

Hai dúas cuestións importantes nesta convocatoria: unha,
quixemos chamar a atención sobre a dimensión europea. Nós esta-
mos convencidos de que a dimensión europea vai gañar impor-
tancia, debe gañar importancia ademais no futuro, e ás veces
temos a sensación de que desde a nosa comunidade, desde
Galicia, non se están a aproveitar as oportunidades que a cons-
trucción europea pode ofrecer a linguas, a culturas, a países



pequenos ou menores como é o noso. Nós queremos chamar a
atención sobre a dimensión europea da problemática lingüística e
sobre que esta dimensión europea supón desafíos, pero supón
oportunidades tamén; temos que ser conscientes deses desafíos e
intentar aproveitar esas oportunidades. Este vai ser un dos temas
vertebradores dos encontros deste ano.

Ó querermos diversificar os intereses temos por unha
parte unha mesa sobre o ámbito da xustiza e outra sobre diversos
ámbitos sociais na que vai aparecer o galego na igrexa, na sanida-
de, na publicidade. Trátase, pois, de ámbitos máis variados dos
que temos tratado outros anos.

Para a segunda xornada, quixemos traer, tamén nesta liña
da dimensión europea, un especialista que sexa capaz de analizar
o proceso de promoción e normalización do idioma galego nos
últimos vinte anos desde unha perspectiva diferente á nosa. Cando
falamos con expertos de fóra que coñecen a nosa situación, sor-
prendémonos moitas veces porque prexuízos ou ideas formadas
que temos, vistas desde fóra teñen unha dimensión completamen-
te distinta. O feito de que haxa expertos estranxeiros, neste caso
un francés, que presten atención á nosa problemática é moi
importante para nós porque isto dános unha visión moi enrique-
cedora. Isto é, que nós estamos mergullados en situacións e ás
veces non somos capaces de ver cousas, que, miradas desde outra
perspectiva, resultan moi iluminadoras.

Xa nun aspecto máis propiamente lingüístico, que tam-
pouco queremos descoidar, pois coidamos que a problemática
especificamente lingüística do corpus ten relevancia, que non se
pode descoidar, temos dúas mesas de traballo en que se tratará
pola mañá sobre estandarización e calidade lingüística e pola tarde
de normalización e onomástica.

Finalizaremos coa conferencia dun técnico, Toni Mataix,
que nos vai dar unha visión xa propiamente técnica da cuestión da
xestión lingüística.

As liñas xerais do programa son estas. Só me queda agra-
decer, en primeiro lugar a vosa presencia, e en segundo lugar a das

autoridades que nos acompañan: o director xeral de Política
Lingüística, Sr. González Moreiras; o director da Escola Galega de
Administración Pública, Sr. Domingo Bello Janeiro -tanto a
Dirección Xeral como a EGAP veñen colaborando de forma esta-
ble nestes encontros e esperamos poder contar con esta colabora-
ción no futuro-; o presidente da Coordinadora de Traballadores/as
de Normalización da Lingua, Sr. Valentín García Gómez, que pres-
ta unha colaboración imprescindible para estes encontros; a CTNL
ten as súas actividades propias, encontros, cursos..., xa moi técni-
cos e concretos traballando coa xente que está a pé de obra, e isto
tamén nos convidou a abrir un pouco o noso campo de visión; e
tamén á Dirección Xeral de Xustiza e da Administración Local, que
colaboran nestes encontros. Temos que agradecer tamén a distin-
tas editoriais galegas que agasallan os presentes con varias publi-
cacións que se irán entregando ao longo dos encontros. Tamén vos
imos entregar as Actas dos III Encontros para a Normalización
Lingüística; como é sabido, cada ano publícanse as actas para que
constitúan un material de estudio e referencia. Xa que hai moi
pouco neste terreo en Galicia, queremos ir construíndo unha
colección que lle sirva de referencia á xente que queira coñecer
estes problemas.

Henrique Monteagudo Romero
Consello da Cultura Galega

Moi bos días, Sr. director xeral de Política Lingüística,
director do Arquivo de Planificación e Normalización Lingüística,
presidente da Coordinadora de Traballadores e Traballadoras para
a Normalización da Lingua, señoras e señores.

Desde logo as miñas palabras son de gratitude unha vez
máis ao Consello da Cultura Galega, de felicitación pola inaugu-
ración destes IV Encontros para a Normalización Lingüística, de
benvida a todos vostedes nesta brillante iniciativa de organizar, de
facer posible a continuidade destes importantes encontros. A
EGAP como centro oficial de formación dos empregados do servi-
cio das administracións públicas de Galicia colabora moi gustosa
neste encontro que fai posible o debate, o intercambio de ideas e
experiencias, entre persoas e institucións que estamos, xa que
logo, implicados nos procesos de normalización lingüística da
nosa comunidade autónoma.

Pola nosa banda, a Escola Galega de Administración
Pública dentro da normalización lingüística nas administracións
públicas dedica unha especial atención á calidade da linguaxe
administrativa. Parece evidente que a necesidade de que sexa uti-
lizada por parte dos empregados públicos, dos funcionarios, unha
linguaxe clara e facilmente comprensible polos cidadáns é funda-
mental á hora de garantir a efectiva igualdade e a liberdade. Este
compromiso de falarlle á xente na súa lingua adquire un maior
sentido en comunidades como a nosa cunha lingua de seu. Das
disposicións contidas na Constitución Española e no Estatuto de
Autonomía ao consagrar a cooficialidade da lingua propia da
comunidade autónoma xunto co castelán xorde precisamente o
compromiso da EGAP coa promoción e difusión do uso do galego



na Administración pública, xa que as administracións deben ser
axentes activos no proceso de normalización lingüística; coinci-
dindo tamén nese sentido coa necesidade de facilitar criterios bási-
cos para a regulación do uso da lingua na administración.

Desde a súa creación a EGAP veu desempeñando esa tare-
fa que as leis lle atribúen como centro de formación de funciona-
rios ao servicio da administración galega cun compromiso que
inclúe tamén un moi especial coa lingua galega, derivado do cum-
primento do mandato estatuario dos poderes públicos de garantir
o uso normal e oficial dos dous idiomas e de potenciar o uso do
galego en todos os ámbitos da súa competencia. Os cursos, o labor
da investigación, a realización de traballos, a concertación de con-
venios, forman parte desta tarefa de difusión da lingua que non é
acometida pola Escola como unha simple suxeición ás normas
legais que rexen o seu funcionamento senón que vai moito máis
alá, xa que sentimos un sincero compromiso coa lingua, coa cul-
tura da nosa comunidade. Nunha comunidade autónoma onde a
maior parte dos cidadáns empregan o galego de xeito habitual é
preciso afondar na implantación do seu uso na administración e,
deste xeito, dar resposta adecuada á demanda da sociedade.

Para contribuír á consecución deste obxectivo este ano
organizamos en colaboración fecunda coa Dirección Xeral de
Política Lingüística 27 cursos de linguaxe administrativa galega,
nos que participaron preto dun milleiro de empregados da admi-
nistración autonómica. A difusión do galego non é para nós unha
tarefa illada, excéntrica con respecto á nosa preocupación pola
formación do persoal ao servicio da administración, moi ao con-
trario o interese pola lingua, sobre todo pola lingua administrati-
va en galego, é un punto de apoio máis no que levar adiante unha
serie de normas destinadas precisamente a modernizar a adminis-
tración autonómica.

Contar cunha linguaxe propia, clara, concisa, é sen dúbi-
da un dos medios para contribuír á mellora da nosa administra-
ción. Unha mellor comunicación fará a administración máis efi-
ciente, chegará aos cidadáns, elevará a calidade dos seus servicios
e suporá un pulo máis, mesmo inconsciente de cara á súa trans-

parencia. As perspectivas pasan, a curto e medio prazo, por conti-
nuar a liña de especialización, de formación especializada en lin-
guaxe administrativa galega. E, nese senso, a producción editorial
da Escola Galega de Administración Pública seguirá a desenvol-
verse dun xeito progresivo publicando maioritariamente en galego
a través da Revista Galega de Administración Pública e do Boletín de
Administración e Lingua que se fai chegar a todos os servicios de
normalización lingüística das administracións públicas de Galicia. 

É por tanto un motivo de especial ledicia colaborar, moi
gustoso, nesta importante iniciativa organizada maxistralmente
polo Consello da Cultura Galega e que dalgún xeito pretende
tamén contribuír a afondar nos procesos de normalización lin-
güística da nosa comunidade autónoma. 

Reitero a miña esperanza de que o encontro resulte de pro-
veito para todos vostedes, e por suposto no nome da EGAP, de
todo o persoal que traballa na Escola Galega de Administración
Pública quedamos á súa enteira disposición tanto durante este
encontro como para futuras colaboracións, que seguramente
haberán de producirse.

Domingo Bello Janeiro
Escola Galega de Administración Pública

En primeiro lugar e no nome de todos os traballadores e
traballadoras de normalización lingüística as primeiras palabras
teñen que ser evidentemente de parabéns e gratitude ao Arquivo
de Planificación e Normalización Lingüística do Consello da
Cultura por darnos, e por consolidar xa, esta magnífica iniciativa
que son os Encontros para a Normalización Lingüística, de toda a
xente que traballamos, como ben dicía Henrique Monteagudo ao
principio da súa intervención, a “pé de obra” nesa tarefa non tan
fácil, nin moito menos limitada que é a normalización lingüística. 

Como non, tamén felicitar e agradecer a súa presencia aquí
ao director da Escola Galega de Administración Pública, Sr. Bello
Janeiro, e ao director xeral de Política Lingüística, Sr. González
Moreiras, por apoiar, unha vez máis, desde os organismos que pre-
siden e que dirixen, esta iniciativa, que nos dá a oportunidade a
todos os traballadores e traballadoras de atoparnos, de debater, de
resumir e de avaliar todo o que se vén facendo ano a ano en mate-
ria de normalización lingüística, tanto en Galicia como fóra do
noso territorio.

Este ano, como ben se fai constar no programa, nestes
Encontros en vésperas do ano europeo das linguas abordaremos
temas tan interesantes para nós como o tratamento das linguas
minorizadas no ámbito da Unión Europea, ou o estado no que se
atopa o noso idioma noutros ámbitos, que non por moi tratados
deixan de ser obxecto de preocupación de todos os técnicos e téc-
nicas de normalización, como poidan ser a nosa toponimia, ou o
galego en ámbitos como a xustiza ou mesmo a igrexa.

A partir de aquí, qué agardamos todos os que estamos a
traballar nos servicios de normalización. Pois agardamos que estes



Encontros, estes IV Encontros xa, vallan para renovar as nosas
enerxías, para saír de aquí unha vez máis con gana de impulsar un
proceso normalizador que necesita nos nosos días de novos folgos.
E coa esperanza un ano máis de que as conclusións que de aquí se
tiren e os traballos aquí expostos, os relatorios que aquí imos ter a
oportunidade de escoitar, así como os debates nas diversas mesas
de traballo, teñan unha aplicación práctica, que ao longo do ano
se aproveite para que todo o que saia de aquí, destes Encontros
que deben ser un núcleo director, irradie as liñas directrices por
onde ha de camiñar a normalización lingüística en Galicia.

É unha oportunidade sensacional, unha oportunidade de
luxo, que, hoxe en día, e tal e como temos o proceso normaliza-
dor en Galicia, nos ofrece o Consello da Cultura Galega e con estes
IV Encontros se consolida. Agardamos, polo tanto, que a aplica-
ción e todo o material que de aquí se desprenda, así como dos
Encontros mantidos con anterioridade, sexan non só materia que
nós levemos connosco cada un para o lugar do país onde esteamos
traballando senón unha forza que anime e dinamice a normaliza-
ción lingüística, tan necesaria ano a ano e día a día nesta nosa
Galicia na que temos un idioma non só que falar, senón que defen-
der e implantar.

Valentín García Gómez
Coordinadora de Traballadores

e Traballadoras de Normalización da Lingua

16 Actas dos IV Encontros para a Normalización Lingüística



Inauguración 17

Bo día a todos, Sr. director da EGAP, secretario do
Consello da Cultura Galega, presidente da CTNL e amigas e ami-
gos todos.

En primeiro lugar, quero agradecer a oportunidade que
teño de estar neste momento con todos vós. Eu xeralmente apro-
veito estas ocasións -porque case o considero un pouco parte do
meu traballo- para concienciar a xente da necesidade da recupera-
ción da lingua; pero aquí neste momento non procede porque
todos vós tendes practicamente por oficio o mesmo traballo ca
min, a outro nivel, loxicamente, pero tendes o mesmo traballo, é
dicir, a mesma función, preocupádesvos xustamente de transmitir
á sociedade o importante que é para Galicia manter a súa lingua
propia. Polo tanto aquí non me corresponde ese papel, senón máis
ben agradecervos a todos a vosa asistencia a este acto.

Como ben dicía Henrique Monteagudo, na nosa intención
está colaborar entre todos, e eu creo que iso é unha necesidade.
Hai unha necesidade de que entre todos colaboremos para recu-
perar a lingua. E inda así imos ser poucos, ou entendo que non
suficientes, polo que debemos sumar esforzos; outra cousa non se
entendería. Quero dicir que se os que somos dalgunha forma
conscientes da importancia que ten a lingua para Galicia non esta-
mos unidos e non transmitimos unha idea de que xuntos imos
todos polo mesmo camiño, se non sumamos esforzos, realmente
imos perder credibilidade. Polo tanto espero que teñamos ocasión
de compartir moitos proxectos, Henrique xa fixo mención a algún
deles, cara ao exterior, cara á Comunidade, cara aos fondos euro-
peos; en fin, calquera acción na que espero teñamos ocasión de
compartir entre todos as mesmas preocupacións. 



Normalmente todos, máis ou menos, vimos esgrimindo os
mesmos argumentos de cara a transmitir esa preocupación que
nós temos, de cara a levala á sociedade. Ás veces facemos fincapé
en razóns prácticas, falamos pois desa situación que teñen os rapa-
ces de Galicia, desde o noso punto de vista, privilexiados, de nacer
nunha comunidade autónoma bilingüe que lles vai permitir con
toda naturalidade e sen esforzo ningún dominar dous idiomas.
Dous idiomas, un deles o castelán ou español, lingua xa da
Comunidade Económica Europea, segunda lingua, posiblemente,
en importancia do mundo, e outra delas o galego, que, con moi
poucas variacións ou cunha formación complementaria moi
pequena, realmente dá acceso ao mundo luso-brasileiro, co que
estariamos nunhas circunstancias sumamente favorables polo feito
de nacer en Galicia. Hai que inverter os termos loxicamente, o
mundo actual esixe un maior esforzo; é dicir, que para moverse
hoxe posiblemente é necesario unha terceira lingua pero para
dominar outra lingua estamos exactamente igual ou mellor que
outras comunidades. Co mesmo esforzo un rapaz de Galicia pode
saír da escola dominando tres linguas; un rapaz de Madrid co
mesmo esforzo dominaría dúas; polo tanto eu creo que hai que
aproveitar e hai que, un pouco tamén, vender esta idea.

En calquera caso, desde o meu punto de vista, e non ten que
ser o punto de vista de todos, a recuperación da lingua, entendendo
a mellora da situación como un grao de normalización da lingua
total, eu creo que vai ser unha opción persoal. Depende da vontade
individual de cada unha das persoas. Agora, a esa vontade é á que
nós realmente temos que chegar; temos que chegar á xente para que
todos os que estamos neste mundo, que cremos e estamos convenci-
dos de que ter unha lingua propia é realmente algo importante, que
é importante para Galicia como pobo e é importante para os cida-
dáns. O que temos que facer é realmente transmitilo e que todo o
mundo o entenda así. Se nós temos razóns e falamos galego porque
estamos convencidos e ninguén nos obriga, o que hai que facer é que
estas razóns cheguen á xente. E non vos vou dicir cómo o hai que
facer, xa que estou seguro de que sabedes, estades na fronte e dal-
gunha maneira sabedes facelo perfectamente. 

O único que me queda por dicir, a este respecto, é que
contades coa Dirección Xeral de Política Lingüística, coas súas
limitacións, porque creo que hai que fuxir de dous extremos; un
extremo sería pensar que a responsabilidade da normalización lin-
güística deste país depende só de Política Lingüística, sería un erro
tan grande como dicir que non ten ningunha responsabilidade; a
normalización lingüística depende de todos, absolutamente de
todos. Eu en concreto creo que institucións coma esta -evidente-
mente na súa medida, pois desenvolve outras funcións- teñen
unha responsabilidade na normalización lingüística; os concellos
teñen unha responsabilidade grandísima na normalización lin-
güística; por suposto a administración ten unha responsabilidade
na normalización lingüística e distintos colectivos teñen moita
importancia. O importante é concienciarse de que todos temos
que contribuír, o malo, o grave, sería que cada un mirase para o
outro e dixese, “Iso non me corresponde a min, correspóndelle...”,
e poderiamos facer un xogo perfectamente pois é moi fácil facelo.
Que uns digan que é competencia da administración; a adminis-
tración que diga que o problema é dos pais porque non llelo ensi-
nan aos fillos; os pais que digan que o problema... pois, en fin,
podiamos ir corréndoo así sucesivamente. É unha cuestión na que
debemos estar todos e entre todos estou seguro de que a imos
sacar adiante.

Desexo que sexan de moito proveito estes IV Encontros.
Que sexan de proveito, como acaba de dicir Valentín, porque ides
ter ocasión de actualizar temas, ides ter relatores importantes.
Entre vós ides ter a oportunidade de facer un intercambio de expe-
riencias que será moi positivo. E sobre todo para transmitirvos un
optimismo necesario para seguir a traballar nisto.

Creo que sobre isto, ás veces, vértense opinións moi nega-
tivas no sentido de que se vende un pesimismo que non é positi-
vo. É dicir, un pesimismo no que se fan valoracións sobre que hai
menos rapaces monolingües; e é certo, pero todos sabemos por
qué é certo. Tamén hai moita menos xente no campo da que
había, tamén ata hai moi pouco non había televisión, nin había
prensa en castelán; non había elementos castelanizantes. As cir-

cunstancias son moi relativas, son moi diferentes. Neste momen-
to, por sorte, temos unha escola que si compensa todos eses fac-
tores e polo tanto eu creo que, con concienciación, necesitamos
ser optimistas. Non podemos caer no desánimo facendo valora-
cións sobre se os pais non lles ensinan a lingua aos fillos, sobre
que cada vez se fala menos galego. Hai que inverter este tipo de
valoracións. 

A situación require do traballo de todos, e co traballo de
todos e coa concienciación de todos, en Galicia danse circunstan-
cias favorables para manter a lingua. Evidentemente non unha lin-
gua única, porque sería imposible, pero a nosa é nosa e as outras
xa as aprenderemos por necesidade, non cabe a menor dúbida,
pero a nosa ímola aprender porque nos peta, porque nos dá a
gana. Entendo que este optimismo necesitámolo para seguir a tra-
ballar.

E co desexo, unha vez máis, de que os presentes encontros
sexan de sumo proveito deixamos inaugurados estes IV Encontros
para a Normalización Lingüística.

Xesús Pablo González Moreiras
Dirección Xeral de Política Lingüística

